
XEBATA SÊMEHÎ YA BUROYA KURDÎ

Ji Kanûn 2003 heta Sibat 2004

HEVOTINA WELATVANIYÊ

a) Bazarganiya mirovan li Beljîka

18 Kanûn 2003 : François Sant’Angelo, huqûqzan li Navenda ji bo Wekheviya Bextan û Têkoşîna li dijî Nijadparêziyê, axaftinek li ser helwesta Beljîka li hemberî bazarganiya navneteweyî ya mirovan  kir : Ji 1995 de, Beljîka di vî warî de pêşeng e. Berê 1995; polîs êrîşî îllêgalan (karker û qehpik) dikir, ew digirtin û ji Beljîka dûr dixistin. Ev ne çareyek bû, ji bo ku ev bazarganî ji aliyê van kesan bixwe yan kesên din dajot (dewam dikir). Piştî hilweşana Yekîtiya Sovyêtî, ev bazaganî ji welatên Ewropa Rojhilat hat ber bi Rojava û firehtir bû. Gelek kes daxwaziya penaberiyê (iltica) bi kar dianî ji bo ku karibin li Ewropa vê bazarganiyê bikin. 

Ji 1995 de, hin zagon (qanûn) ji bo çavdêrîkirina (kontrol) vê diyarbûneyê hatin derxistin : pêşawazîkirina qurbanan û guhdarîkirina agahdariyên wan, ku piştre ji dadgehê re tên ragihandin ji bo venêrîna (imtihankirin) rastbûna wan, lidûketina tawankaran (canî) li ser bingeha van agahdariyan … Di 2001 û 2002 de, li Beljîka 350 biryarên cezayî li dijî torên (şebeke) bazarganiya mirovî, li ser bingeha zagona 1995, derketin.

Ev pergala (sîstêm, nizam) beljîkî bûye nimûneyek (modêl) ji bo Ewropa. Di 2002 de, welatên ku endamên Yekîtiya Ewropî ne lihevkirineke-çarçeve derxist.  Wê pêşniyar kir ku ev welatên endam weka Beljîka kar bikin û ku hevkariyek di nava polîsên ewropî de bê ava kirin.

b) Zagona nuh li ser belgeya destûra kar 

19 Sibat 2004 : Mîrza Sant’Angelo ji me re zagona nuh, ya 6 Sibat 2003, ya li ser belgeya destûra kar şirove kir. Ev destûr dihêle ku biyaniyên ku di rewşên zor de dijîn karibin li kar bigerin şirove kir :

Belge B : Ev belge ji jin yan mêrê xwendekarê, yan xwendekara biyanî, yan ji bazarganê serbixwe ku mafê rûniştinê li Beljîka stendiye re tê dayîn.

Belge A : Ji bo kesên ku 4 sal bi belge B kar kiriye.

Belge C : Ji bo kesên ku mafê rûniştina wan li Beljîka hîn ne hatiye dayîn, ango namzedên penaber ku ne hatine derxistin. 

Nepêwîstbûna belga kar : ji bo kesên ku mafê rûniştinê stendiye.

HEVPEYVÎN

16 Çile 2004 : Radyoya kurdî ya li Ostralya, SBS, hevpeyvînek bi Banû Pervîn Cemîl, seroka Buroya Kurdî, re kir. Wê jê pirs li ser xebata Buroya Kurdî û li ser pirsa kurdî li parçeyên cihê yên Kurdistanê pirsîn.

KONFÊRANS : Kurdzanî li Yekîtiya Sovyêtî ya Berê (17)

18 Çile 2004 : Li Mosko (3). Dîrokzan Wezîrê Eşo axaftina xwe li ser lêgerîna Banû Jênya Vassîlyêva, di pirtûka tevane “Dîroka Kurdistan”, ku ji aliyê Navenda Lêgerînên Kurdî li Mosko di 1999 de hat weşandin, de ajot (dewam kir) :

Piştî dagîrkirina Kurdistanê ji aliyê Ereban ji sedsala 7mîn heta ya 10mîn piştî zabûna Îsa, welat nema aşîtiyê dît. Ji sedsala 11mîn heta ya 13mîn, vê carê Tirkên Selcûkî (ew Oğuz û Tirkmen jî tên bi nav kirin) şerr li Kurdistanê kir.

Ji sedsala 13mîn heta ya 14mîn, dora Mongolan bû. Pelixandina wan a xwînî ji ya Tirkan xurttir bû jî. Lê, ji sedema liberxwedana gelek xurt a Kurdan, wan nikari bû ku li herderê Kurdistanê têkdanan (xerakirin) bikin. Piştre, ji 1370 heta 1405, Cengîz Xanê Mongolî û gênêralê leşkerê wî, Tîmûr Lang, ev êrîş ajotin, lê wan nikari bû bikevin nav çiyayên bilind ên Zagrosê.

Di sedsalên 14mîn û 15mîn de, konfêdêrasyonên êlên (eşîr) tirkmenî, Kara Koyunlu (Berxên Reş) û Ak Koyunlu (Berxên Sipî), hin navçeyên Kurdistanê vegirtin. Lê, li hemberî liberxwedana gelek xurt a Kurdan, ew jî diviyan ku bi hin mîrên Kurdan re li hev bikin.

Li gel tecrubekirinên hemî van dagîrkeran û li gel pelixandina wan a mezin, wan nikari bû mîrî û êlên Kurdan li hundirê Kurdistanê hilweşînin.

XEBATA WENÊKÊŞÊ KURD KÎTO

Ji 3 heta 27 Kanûn 2003, wênekêşê (ressam) kurd Kîto, tevî hunermendên ku ji Rwanda, Uzbêkistan, Iraq, Kongo, Îran, Nîjêr, Tacîkistan û Sûdanê hatine, beşdar bû pêşangeheke ku ji aliyê rêxistina Globe Aroma li Navenda Anspach hat pêk anîn. 

Li ciyê pêşangehê bixwe, hunermendan “ateliye” jî pêşkêş kirin.

NÛÇE JI KURDISTANÊ

Ji Kanûn 2003 heta nîvê Adar 2004

TIRKIYE Û KURDISTANA TIRKIYÊ

ŞERR DI NAVBERA PKK Û LEŞKERÊ TIRKÎ DE

Di 1 Kanûn 2003 de, 5 serbaz (esker) hatin kuştin û 4 birîndar kirin, dema ku otomobîla (erebe) wan li ser lexmekê li Nuseybînê, li parêzgariya (wilayet) Mêrdînê teqiya. Berê rojekê, polîsek hat kuştin, dema ku zilamên çekdar agir berda qaraqola polîsê Dargeçit, li Bakurê eynî parêzgariyê. 

Di 3 Kanûn 2003 de, 2 çekdarên kurd ji aliyê leşkerê tirkî li Diyarbekirê hatin kuştin. Hêzên tirkî dora malekê girt û agir berda têkoşerên ku ne dixwest ku xwe bidin dest (xwe teslîm bikin). 

ENCAMA SALA 2003 YA REWŞA MAFÊN MIROV JI YA 1999 XERABTIR E

Di 2 Kanûn 2003 de, Rêxistina Mafên Mirov li Tirkiyê encama rewşa mafên mirov li Tirkiyê, di çarçeva pakêtên 6mîn û 7mîn ên lihevkirinê ku ji aliyê Enqerê hatin pêk anîn de, ji bo endambûna Yekîtiya Ewropî, weşand. Em li jêr hin perçeyên vê encamê, ji Çile heta Îlona 5 salên dawîn diweşînin :

Jimara kesên ku hatin êşkence kirin yan lênêrîna xerab dît :

· 472 : Çile – Îlon 1999

· 508 : Çile – Îlon 2000

· 762 : Çile – Îlon 2001

· 456 : Çile – Îlon 2002

· 770 : Çile – Îlon 2003

Pelixandina azadiya ravekirinê (axaftin) : kesên ku hatin li dû ketin :

· 103 : Çile – Îlon 1999

· 254 : Çile – Îlon 2000

· 1921 : Çile – Îlon 2001

· 2.432 : Çile – Îlon 2002

· 1.292 : Çile – Îlon 2003

Jimara rêxistinên siyasî, weşanxane û navendên çandî ku hatine çavdêrî (kontrol) kirin :

· 250 di 1999 de

· 48 di 2003 de

Jimara weşanên ku hatine berhev kirin yan qedexe kirin :

· 242 di 1999 de

· 102 di 2003 de

DADMENDIYA TIRKÎ BI ALÎGIRIYÊ HAT TAWANBAR KIRIN

Di 10 Kanûn 2003 de, parlementa tirkî biryar stend ku serokwezîrê berê yê tirk, Mesut Yılmaz û 5 wezîrên kevn, Husamettin Özkan, Cumhur Ersumer, Zekî Çakan, Recep Onal û Güneş Taner, ku bi “ruşwetxwarin, bilindkirina mirovên xwe û sextekariyê” hatin tawanbar (bi sûc) kirin, bişîne ber Dadgeha Bilind.

Di 11 Kanûn 2003 de, serokê encumena vekolîna (ankêt) parlementerî ya destnedayînê, Husrev Kutlu, da zanîn ku “ji bo ku dadmendî ne serbixwe ye, wan biryar stend ku dest nedin zagona nedestdayînê”. 

STRANBÊJÊ KURD IBRAHIM TATLISES HAT BOYKOT KIRIN

Di 12 Îlon 2003 de, stranbêjê kurd, Ibrahim Tatlıses, di bernameyeke têlîvîzyonê de da zanîn ku ew ji zagonên hukûmeta tirkî ku destûr didin weşanên bi zimanê kurdî dilxweş e, ji bo ku ev “gaveke pêşîn e”. Tavil piştî vê danezanê, bi dehan faşîst li ber mala wî civiyan û gotinên wî protêso kirin. 

Partiya faşîst a Yekîtiya Mezin (BBP) jê xwest ku ji bo stirana bi kurdî “li ber neteweyê tirk bexişandinê bixwaze” !  Berê vê yekê jî, rêxistina cuhanên partiya faşîst, Tevgera Neteweparêz “MHP”, bangî boykotkirina sêlik, kasêt û afirandinên din ên vî stranbêjî  kir.

SÛRIYE, TIRKIYE Û ÎRAN DIJÎTIYA  XWE JI FÊDÊRALÎZMÊ LI IRAQÊ RE JI NUH DE RASTAND

Di 6 Çile 2003 de, serokê sûrî Beşşar El-Esed gihajt Enqerê ji bo seredana fermî ya yekemîn ku ji aliyê serokekî sûrî hatiye kirin !  Wî tê de serok Ahmet Necdet Sezer, piştre serokwezîr Recep Tayyip Erdoğan, û roja din wezîrê karên derve, Abdullah Gül, serleşker Hilmi Özkök û piştre sefîrên ereb li Enqerê, dîtin. Helbet, her du hukûmet ditirsin ku rewşa Kurdên Iraqê derbas bibe ya Kurdên Sûriye û Tirkiyê.

Her du alî bi yekdengî da zanîn ku ew li dijî ronahiya kesk a Amerîka ku dide otonomiyeke Kurdan di Iraqeke fêdêral de derdikevin. Û her du welat biryar stend jî ku pêwendiyên xwe, pistî ku bi salan ji sedema pirsên ax (Antakya û Iskenderûn), paykirina avên çemê Firatê û piştgiriya Sûriyê ji PKKê re hati bûn birrîn, baştir bikin. 

DADGEHA EWROPÎ TIRKIYÊ MEHKÛM DIKE

Di 8 Çile 2004 de, Dadgeha Ewropî ya Mafên Mirov li Strasburgê Tirkiye ji bo lênêrîna nemirovî” ku hin polîs ji sê mirovên ku di 1994 û 1995 de, bi tawanbariya girêdana wan bi PKKê re, kir mehkûm kir. 

Dadgehê mafê 12.000 € tawîz da Abdullah Çolak û Ömer Filizer, 34 û 39 salî, û yê 5.000 € tawîz da Sadık Önder, 34 salî, ji bo pelixandina bend 3 ya Lihevkirina Ewropî ya Mafên Mirov (qedexekirina êşkence û lênêrînên nemirovî). 

Ji dema doza pîşîn de, dozdaran (kesên ku li ber dadgehê gilî dikin), ku bi girêdanên bi PKKê re hati bûn bi gûman (şubhe) kirin, di Nîsan 1995 de hati bûn bin çav kirin. Li gora Mîrza Çolak, di 6 rojên girtina wî li beşa antî-têrrorîzmê ya Idara ewlehiya (emniyet) Stembolê de, ew ji aliyê polîsan hati bû xeniqandin, lê xistin, bi lingan lê xistin, bi milan dar ve kirin û tirsandin (tehdîd kirin).

Mîrza Filizer jî  rastand ku çavên wî hati bûn girêdan û ku li serê wî, mîda wî, zik û gurçikên wî hati bû lê xistin û bi milan hati bû bi dar ve kirin. Û gunnên wî jî hati bûn perçiqandin û tevî tilliyên lingên wî hati bûn êlêktrîk kirin. Di 2 Gulan 1995 de, her du zilam neçar (mecbûr) bû bûn ku ku danezanên ku wan ji bo PKKê xebat kiriye imza bikin. 

Di doza duyemîn de, Mîrza Önder got ku ew hat tazî kirin, bi milan dar ve kirin, êlêktrîk kirin, tirsandin û nifir kirin. Di vê dozê de, Dadgehê got ku pelixandina bend 3 ji sedema “tunebûna tu vekolîneke (ankêt) fermî”, piştî gilîkirina Mîrza Önder, hat bi cî anîn.

Di 8 Çile de jî, Tirkiye ji aliyê Dadgehê hat mehkûm kirin ku bi tevayî 185.000 € bide 5 Kurdên ku mal û hebûnên wan ji aliyê hêzên ewlehiyê di Çirî 1993 de, ji bo, li gora wan, nêzîkbûna wan a PKKê, hati bûn şewitandin. Dozdaran, ku temenê (umr) san ji 37 heta 69 sal e, wê gavê li bajarê Licê, li navçeya Diyarbekirê, dijiyan.

Di navbera 22 û 23 Çirî 1993 de, mal û hebûnên wan, li gora wan, hati bûn şewitandin, di çarçeva tevgereke ku ji pêşiyê de hati bû zanîn û ku ji aliyê hêzên ewlehiyê hati bû kirin ji bo tawanbarkirina rûniştevanên vî bajarî, ji bo nêzîkbûna wan a bigûman a PKKê. Wan hertiştî hunda kiri bû û ew neçar bû bûn ku Licê berdin. Li dadgehê, hukûmeta tirkî rastandi bû ku hêzên ewlehiyê wê gavê bajêr li dijî êrîşên PKKê diparast.

Dadgehê mafê ji 20.100 € heta 26.200 € da 5 dozdaran, weka tawîzên maddî, û 14.500 € ji her yekî re ji bo tawîza moral. Wê pelixandina bendên Lihevkirina Ewropî ya Mafên Mirov ên li ser qedexekirina lênêrînên nemirovî, rûmetkirina jiyana arizî (prîvê), parastina hebûnê û mafê gilîkirina tevane rastandin (tesdîq kirin). 

DU BERPIRSIYARÊN DEHAPê JI BO GOTINA “MÎRZA ÖCALAN” HATIN TAWANBAR KIRIN

Du berpirsiyarên herêmî yên partiya kurdî DEHAP (ji berê HADEP) ji aliyê Dadgeha ewlehiya Dewletê ya Diyarbekirê hatin tawanbar kirin (bi sûc kirin) û girtin ji bo ku wan serokê PKKê, Abdullah Öcalan, “Mîrza Öcalan” bi nav kir !  Nedim Bicer û Sadık Sürer, berpirsiyarên vê partiyê li bajarê Bismilê, nêzîkî Diyarbekirê, li ser bingeha bendeke zagona antî-têrrorîstê hatin tawanbar kirin. 

Ji derveyî vê yekê, rûniştevanekî Hekarî di 12 Kanûn 2003 de hati bû bin çav kirin û birin ber Dadgeha ewlehiya Dewletê ya Wanê ji bo ku wî xaniyê xwe bi rengên sor, kesk û zer (rengên ala kurdî) boye kiri bû !

TIRKIYE HUKMÊ ÎDAMÊ RAKIR

Di 9 Çile 2003 de, Tirkiye protokol N° 13 a Lihevkirina Ewropî ya Mafên Mirov li ser rakirina hukmê îdamê di hemî mercan de, yên dema şerr jî, imza kir. 

Ev belge li Strasburgê ji aliyê balyozê (sefîr) Tirkiyê li bal Konseya Ewropa, Numan Hazar, hat imza kirin. Berê salekê, Tirkiyê protokol N° 6 a eynî Lihevkirina Ewropî, ya li ser rakirina hukmê îdamê di dema aşîtiyê de, imza kiri bû, piştî dengdana parlementa tirkî di Tebax 2002 de li ser rakirina hukmê îdamê, ji xeynî di dema şerr de.

KONGREYA PARTIYA KURDÎ “HAK-PAR” Û POLÎSÊ TIRKÎ

Di 4 Çile 2004 de, li Enqerê kongreya pêşîn a partiya ku bi awakî ne fermî kurdî ye, HAK-PAR 
(Partiya Maf û Azadiyan) bû. 401 nimînende beşdarî wê bûn. Serokê partiyê, Abdulmelik Firat, ji nuh de hat hilbijartin. Ji hinareyên (mêsaj) piştgiriyê, yên her du serokên partiyên Kurdistana Iraqê, Mesûd Berzanî û Celal Talabanî, hatin xwendin. Li dawiyê, beşdaran da zanîn ku Tirkiye divê nekeve Yekîtiya Ewropî heta ku krîtêrên Kopênhagenê bi cî bîne û piştgiriya xwe ji çareya fêdêral ji Kurdistana Iraqê re nîşan da. 

Polîsê tirkî, ku di kongrê de amade bû, giliyê berpirsiyarên partiyê, ji bo 4 sedeman, kir : axaftina bi kurdî, nestirana sirûda neteweyî ya tirkî, nedaleqandina ala tirkî û zêde liçepikxistina ji hinareyên her du serokên Kurdistana Iraqê ! !

DOZA SEROK Û CÎGIRÊ SEROKÊ HAK-PARê

Di 13 Çile 2004 de, serokê partiya kurdî Hak-Par, Abdulmelik Firat, ji bo 6 meh zîndan, ku piştre bi dayîna cezayê 1.308.420.000 lîreyên tirkî hat guhertin, ji bo ku ew di 9.5.2002 de li mêvanxaneya (otêl) Harranê li Urfa, li Kurdistana Tirkiyê, peyivî bû, hat mehkûm kirin.

Cîgirê wî, Ibrahim Güçlü, jî 6 meh zîndan, ku bi cezayê 218.103.000 lîreyên tirkî hat guherandin, ji bo ku ew di 3 Teşrîn 2002 li Xarzo, li parêzgariya Diyarbekirê, bi kurdî peyivî bû, hat mehkûm kirin.

TAWÎZÊN KU JI GUNDIYÊN KURD RE HATINE SOZ DAYÎN

Di 19 Çile 2004 de, wezîrê tirk ê dadmendiyê projeyeke zagonê li ser tawîzkirina qurbanên şerrê PKK û leşkerê tirkî weşand. Ev proje dikeve nav çarçeva tecrubeyên hukûmetê ku encama rûmetkirina mafên mirov baştir bike û bikeve Yekîtiya Ewropî. Amanca vê projê ew e ku Tirkiye nema ji aliyê Dadgeha Ewropî ya Mafên Mirov li Strasburgê pirîcar bê mehkûm kirin. 

Ji 3.000 gundên kurdî bêtir ji 1992 heta 1999 ji aliyê leşkerê tirkî hati bûn vala kirin. Gundiyên ku hati bûn qewirandin çûn bajarên kurdî yan tirkî û ew tê de di belengaziyê de dijîn.

SEKRETERA GIŞTÎ YA AMNESTY INTERNATIONAL LI TIRKIYÊ YE

Di 8 Sibat 2004 de, sekretera giştî ya Amnesty International, Îrên Xan, di serê şandeyeke (dêlêgasyon) vê rêxistinê de, çû Stembol û Enqerê û tê de rastî nimînendeyên civaka sîvîl û endamên hukûmetê hat. Di 13 Sibat de, şande çû Diyarbekirê, ji bo ku bi komên jinan û yên parastina mafên mirov re li ser pirsên vê navçeyê bipeyive.

Banû Îrên Xan nîşankeke (not) ku tê de Amnesty pêşdeçûnên ku hatin pêk anîn dipejirîne (qebûl dike), lê ku tê de jî endîşeyên xwe di warê mafên mirov li Tirkiyê de, nemaze êşkence û lênêrîna nemirovî, necezakirina berpirsiyarên van kirinan, bisînorkirina azadiya ravekirinê, tawankirina bîrên (fikr) dijber (muxalif) ên biaşîtî û êrîşkirina jinan, nîşan dide da serokwezîr, Recep Tayyip Erdoğan.

Banû Xan ji serokwezîr xwest jî ku hemî kesên ku ji bo bîrên xwe yên biaşîtî, ku ji wan Banû Leyla Zana û her sê hogirên wê, parlementerên berê yên partiya DEPê, bên azad kirin.

MEDYA-TV JI ALIYÊ FRANSA HAT QEDEXE KIRIN

Di 12 Sibat 2004 de, Encumena Bilind a Odyovîzuêl a Fransî biryar stend ku destûra weşandinê ya têlêvîzyona kurdî ya bi satêlît, Medya-TV bikişîne. Bi vî awayî, wê dawî anî bernameyên vê têlêvîzyonê ku, ji berê, navê wê Med-TV bû û ku di 22 Adar 1999 de ji aliyê Ingilterê, ji bo “teşwîqkirina tundiyê (şiddet) û propaganda PKKê” , hati bû qedexe kirin.

Berpirsiyarê vê têlêvîzyona ku li 77 welatan diweşîne ev biryar rexne kir û got ku rawestandina wê ewê ji aliyê serokê fransî Jacqus Chirac, ku ewê piştî çend mehan biçe seredana Enqerê ji bo giftûbêjkirina kontratan bi Tirkiyê re, bê bi kar anîn.

SEROKÊ ŞAREDARIYA DIYARBEKIRÊ NE NAMZED E

Di 23 Sibat 2004 de, serokê şaredariya Diyarbekirê yê kurd, Feridun Çelik, di konfêranseke çapemeniyê de, ku bi Ahmet Türk (parlementerê kevn ê DEPê) û Murat Bozlak (serokê berê yê HADEPê) re pêk anî, da zanîn ku ewê weka namzedekî serbixwe xwe pêşkêş bike hilbijartinên şaredariyî yên 28 Adar 2004.

Piştî vê danezanê, berpirsiyarên partiya wî, DEHAP, kampanyeke ewqas xurt li dijî wî ajot ku ew neçar bû ku xwe bikişîne û da zanîn ku ew ne namzed e !

DEHAP ewê tevî 5 partiyên piçûk ên tirkî, EMEP, SHP, ÖDEP, SP, SEH, û partiya Özgür Parti (navê nuh ê DEHAPê, eger ew berê hilbijartinan bê qedexe kirin), li ser lîsteke tevane bikeve hilbijartinan.

Ji çend mehan de, nexweşiyeke mezin di nav HADEP û KONGRA-GEL (navê siyemîn ê PKK, KADEK), ku nêzîkî 5.000 çekdarên wê li çiyayê Qendîlê, li Kurdistana Iraqê, li sînorê îranî, hene, de heye û dengên dijber (muxalif) her ku diçe bilindtir dibin.

RAPPORA WEZARETA KARÊN DERVE YA AMERÎKÎ LI SER MAFÊN MIROV LI TIRKIYÊ

Di 25 Sibat 2004 de, wezareta karên derve ya amerîkî rappora sala 2003 li ser mafên mirov li cihanê weşand. Tê de 34 rûpel li ser Tirkiyê ne. Di vê beşê de, rappor balan dikişîne ku leşker û polîsê tirkî hîn jî êşkence û lênêrîna xerab bi kar tîne, ku xebatên partiyên siyasî hîn jî sînorkirî ne û ku azadiya bîr (fikr) ne dabînkirî (te’mîn) ye.

Rappor piçûkbnûna cezayên êşkencekeran û hîn jî hebûna giran a hêzên ewlehiyê (emniyet), li gel rakirina rewşa awarte li Kurdistana Tirkiyê, rexne dike. Ew girtina partiya HADEPê û tecrubekirina girtina DEHAPê jî dibêje. 

Û rappor nedadiyê û tundiyê li hemberî jinan, karkirina nezagonî ya zarokan û bazarganiya mirov û jinan jî dibêje.

Ew gelek rêformên ku ji aliyê parlementa tirkî hatine deng dan, weka mafê bikaranîna zimanê kurdî, mafên parêzeran (avukat) û azadiya ravekirinê (axaftin), ji bo ku karibe bikeve Yekîtiya Ewropî, dijimêre, lê dibêje ku hemî ev biryar ne hatine bi cî anîn.

KONSEYA EWROPA TIRKIYÊ BI TENHAKIRINA ABDULLAH ÖCALAN TAWANBAR DIKE

Di 25 Sibat 2004 de, encumena li dijî êşkencê ya Konseya Ewropa, ku Tirkiye endamê wê ye, Tirkiye bi nehiştina ku serokê PKKê, Abdullah Öcalan, ku bi awakî rêkûpêk (muntzam) mirov û parêzerên xwe bibîne tawanbar (bi sûc) kir. Öcalan ji 1999 de li zîndana girava Imrali ye. Wî berê hukmê îdamê stendi bû, piştre yê girtina muebbed (daîmî), piştî rakirina hukmê îdamê ji sedema tezyîqên Yekîtiya Ewropî.

WEZÎRA SWÊDÎ YA KARÊN DERVE TIRKIYÊ REXNE DIKE

Di 27 Sibat 2004 de, wezîra swêdî ya karên derve, Leila Freivalds, bi xurtî Tirkiye, ji bo pelixandinên li zîndanan, rexne kir. Wê anî bîran ku Tirkiyê peymana Roma li ser Dadgeha Cezayî ya Navneteweyî imza ne kir ji bo ku wê ne dixwest ku tawanbarkiriyên şerr li Tirkiyê (PKK)  ji aliyê vê dadgehê bên dadgeh kirin. 

BAZARGANIYA MIROVAN LI TIRKIYÊ

Li gora legerînên ku ji aliyê Yekîtiya Ewropî, Kommîsarya Bilind a Penaberan a Neteweyên Yekbûyî û Parlementa Amerîkî hatine kirin, hatinên salane yên mafya tirkî ku bazarganiya mirovan dike digihêjin 50 milyon dolar. Ev yek, li gel hemî ixtaran û rapporên polîsên navneteweyî, ji bo ku mafya tirkî sifeteke wê ya dewletî heye.

Li gora van rapporan, mafya tirkî di 12 Îlon 1980 de, piştî şelpa (darbe) leşkerî li Tirkiyê, dest pê kir. Reva Kurdan ji Tirkiye û Iraqê Tirkiye kir navenda derhatîbûnê. Hem komên mafya û hem jî her du dewletên Tirkiye û Iraqê di vê derhatîbûna siyasî de kaniyeke pere dît. Derbasbûna Ewropa nemaze bi riya giravên yûnanî û kêlekên deryayên îtalî dibin. Ji bo ku Îtalya têr alîkariya maddî ji Ewropa nastîne, ew nikare kêlekên deryayên xwe baş biparêze.

IRAQ Û KURDISTANA IRAQÊ

8 Adar 2004 mêjuyeke (tarîx) dîrokî ji bo Kurdan bi taybetî û Iraqiyan bi giştî tê hesab kirin, ji bo ku navçeya Kurdistana Iraqê bi awakî fermî (resmî) hat nas kirin. Li eywana kongreyan li Bexdadê, li ber mêdyayên hemî cihanê û gelek dîplomat û mêvanên din, 25 endamên Encumena Hukm a Iraqî zagona katî ya iraqî imza kir. Berê imzakirinê, sê endamên Encumenê, Muhammed Baqr Al-Ulûm (şîî), Mesûd Berzanî (kurd) û Ednan Paçeçî (sunnî) peyivîn. Mîrza Berzanî axaftina xwe bi erebî û bi kurdî kir.

Berê vê imzakirina birûmet, hefteyeke tansyona bilind û dudiliyên (tereddud) mezin derbas bû. Ayin (merasîm) diviya bûn ku di 28 Sibat 2004 de bibin. Lê, berê wê bi rojekê, her du qirkirinên şîiyan li Kerbela û Nejefê û ya Bexdadê bûn û piştî wan sê roj şîna neteweyî bû. Piştre, 5 endamên şîî yên Encumenê ne xwest ku imza bikin û eywana civînan berda. Sedema vê yekê ew bû ku serokê olî yê mezin, Ayatullah El-Sîstanî, ku “ne siyasî” ye, şîret da wan ku imza nekin, ji sedema nemaze bend 61 a vê zagona ku ferzend dide Kurdan ku vêtoya xwe deynin ser zagona bingehî ya hergavî (dayimî) eger sê parêzgarî wê nepejirînin (qebûl nekin). Lê, piştî gelek giftûbêjên ne aşkere, wan pejirand ku metnê zagonê, bê guherandin, imza bikin.

Ev zagon ewê destûr bide berpirsiyarên iraqî ku welêt heta hilbijartinan idare bikin û zagoneke bingehî ya hergavî binivîsin. Hukûmeteke katî (muweqqet) ya serbixwe ewê di 30 Hezîran 2004 de bê ava kirin û ewê Amerîkî tê de desthilatê bidin Iraqiyan. Piştre, ewê hilbijartin, di derengtirîn dem de di 31 Çile 2005 de, bibin. Em li jêr kurteya bendên girîngtirîn ên vê zagonê diweşînin :

BEND 4

Pergala (nizam, sîstêm) hukûmetê li Iraqê ewê komarî, fêdêral, dêmokratîk, pirraliyî (pluralîst) be û ewê desthilat di navbera hukûmeta fêdêral, hukûmetên navçeyî, parêzgarî (wilayet), şaredarî (belediyye) û idareyên taxî de bên pay kirin. Pergala fêdêral li ser bingeha rastiyên coxrafî û dîrokî û li ser cihêkirina desthilatan, ne li ser bingeha asl, irq, êtnî, netewahî yan ol, avakirî ye. 

BEND 5

Hêzên leşkerî yên iraqî di bin desthilata sîvîl a hukûmeta iraqî ya katî de ne.

BEND 7

a) Islam ola fermî a dewletê ye û weka yek ji kaniyên zagonê tê hesab kirin … Ev zagon rûmeta zanava (identité, kimlik, hewiyye, nasname) misilman ya piraniya gelê iraqî dike û hemî mafên olî ji hemî kesan re, ji aliyê azadî û pratîkên olî de, dabîn (te’mîn) dike. 

b) Iraq welatekî pirrneteweyî ye û gelê ereb tê de parçeyeke ku nayê veqetandin ji neteweyê ereb e.

BEND 9

Zimanê erebî û kurdî her du zimanên fermî yên Iraqê ne. Mafê hindikayiyan ku zimanê xwe yê zikmakî, wek tirkmenî, suryanî yan ermenî, li dibistanên fermî hîn bikin tê dabîn kirin.

BEND 13

Ev bend hemî azadiyên kesî (şexsî) û tevane (kollêktîf) dijimêre : azadiya ravekirin (axaftin), rêxistin, cîguherandin, xwepêşandan (meşîn) û mangirtinên (grêv) biaşîtî; azadiya bîr (fikr), wicdan, ol; mafê jiyana arizî (prîvê). Ji polîs, mufettiş û desthilatên hukûmî re qedexekirina ketina nav malên arizî, bê destûra dadmendekî (hakim). Tukes nikare ji sedema dîtinên xwe yên siyasî yan olî bê girtin. Mafê herkesî heye ku dozeke wî ya dad (dawayeke adil) û aşkere li dadgeheke (mehkeme) serbixwe û bêaliyî (bêteref) hebe. Tu sîvîlek nikare li ber dadgeheke leşkerî bê dad kirin. Avakirina dadgehên taybetî (xusûsî) yan awarte qedexe ye. Êşkence, bi hemî awayên wê yên fîzîkî yan psîkolojîk, û lênêrînên xerab qedexe ne.

BEND 24

Her sê karînên parlementerî, hukûmî û dadmendiyî ji hev cihê û serbixwe ne.

BEND 27

Serbaz nikarin bibin namzedên hilbijartinan. Polîsên dizî di bin fermana desthilata sîvîl de ne.

BEND 28

Endamekî hêzên leşkerî bitenê 18 meh piştî xwekişandina xwe yan teqa’ud (pansyon) dikare bibe endamê parlementê, wezîr yan serokwezîr.

BEND 30

Ji kêmasî ve 25% ji jinan û nimînendeyên celebên cihê yên xelk, weka Tirkmen, Kildanî, Asûrî û yên din, divê ku bibin endamên parlementê.

BEND 50

Hukûmeta iraqî ya katî encumeneke mafên mirov, li gora prensîpên Neteweyên Yekbûyî, ku li hemî gazinan vedinêre, ava dike. Ev buro mafê wê heye ku înîsyatîvan bistîne, eger ku ew bibîne ku desthilatên hukûmî li gora zagonê naçin.

BEND 53

Hukûmeta herêma Kurdistanê ku axên ku di nav parêzgariyên Duhok, Erbil (Hewlêr), Suleymaniye, Kerkûk, Diyala û Nînewa de ne idare dike tê nas kirin. Ev hukûmet parlement, encumena wezîran a Kurdistanê û desthilata dadmendiya herêmî ya Kurdistanê ava dike.

BEND 54

a) Hukûmeta herêma Kurdistanê desthilata wê li ser ewlehiya (emniyyet) hundirî û hêzên polîs heye û mafê wê heye ku bac (taks, vergi, darîba) li hundirê herêma Kurdistanê bistîne.

b) Di warê bicîanîna zagonên fêdêral li herêma Kurdistanê de, parlementa kurdî mafê wê heye ku wan biguherîne, lê bitenê ji bo karên herêma Kurdistanê.

BEND 57

Ewê hilbijartinên encumenên parêzgariyan li hemî Iraqê û yên parlementa kurdî di eynî mêjuya (tarîx) hilbijartinan de, deregtirîn di 31 Çile 2005 de, bibin.

BEND 58
Hukûmeta iraqî ya katî ewê zû karên pêwîst bike ji bo rastkirina jimara rûniştevanan “dêmografî” û netewahiyan li hin navçeyan, ku ji wan Kerkûk e, ku gelheya wan ji mala xwe hati bû qewirandin û ku gelheyên din hati bûn anîn ciyê wan ( bi sed hezaran Kurd, Tirkmen, Asurî … ji navçeya Kerkûkê hati bûn qewirandin û bi Ereban hati bûn guhertin, ji bo erebkirina navçê). Ji bo vê yekê, divê ku alîkariya wan, ji bo vegerê, dîtina kar û destnîşandana êtniya wan, bê tu tezyîq, bê kirin.

Di babeta sînorên idarî yên van navçeyan de, ku desthilata berê pê lîsti bû, divê ku parlement wan rast bike. Eger ew tê de bi ser nekeve, encumena serokatiyê ewê hekemekî bêalî dest nîşan bide (tayîn bike). Û eger ev hekem bi ser nekeve, encumen ewê ji sekreterê giştî yê Neteweyên Yekbûyî (ONU) bixwaze ku kesahiyeke (şexsiyyet) navneteweyî ya navdar dest nîşan bide ji bo ku rola hekem bilîze.

Ewê çare ji pirsa dawîn a axên ku li ser wan tê pevçûn, ku ji wan Kerkûk e, piştî jimartineke rast û zelal a gelheyê, û piştî pejirandina zagona bingehî ya hergavî, re bê dîtin.

BEND 60

Parlement ewê muswedda zagona bingehî ya hergavî ya Iraqê binivîse. Ewê gelheyê bi awayê firehtirîn pê bide agahdar kirin.

BEND 61
Parlement ewê muswedda zagona bingehî ya hergavî derengtirîn di 15 Tebax 2005 de binivîse. Muswedde ewê bi rêfêrandumeke giştî ji gelê iraqî re bê pêşkêş kirin. 

Rêfêranduma giştî ewê derbas bibe û muswedda zagona bingehî bê pejirandin eger piraniya hilbijêran li Iraqê pê razî be û eger 2/3 ji gelheyê di 3 yan bêtir parêzgariyan de wê red neke.

Dema ku zagona bingehî ya hergavî bê pejirandin, hilbijartinên hukûmeteke hergavî ewê derengtirîn di 15 Kanûn 2005 de bibin û ewê hukûmeta nuh derengtirîn di 31 Kanûn de karê xwe dest pê bike.

---------------------------------------

Weka ku em di vê kurteyê de dibînin, ev zagon ji herkesî re mafên fireh dabîn dike. Eger ew bi rastî bê bi cî anîn, ewê ev cara yekemîn li Rojhilata Nêzîk be. 

Tevayiya Kurdan li cihanê şahbûn û piştgiriya xwe yên gelek mezin ji bo Kurdên Iraqê nîşan da.

QIRKIRIN LI HEWLÊR, KERBELA Û BEXDADÊ

HEWLÊR

Di 1 Sibat 2004 de, roja pêşîn a cêjna qurbanê, ji 100 kes bêtir hatin kuştin û 100 birîndar kirin, piştî du êrîşên xwekuştinî (intiharî) ku di eynî zemanî de li her du buroyên Partî Dêmokratî Kurdistan (PDK) û Yekîtî Niştimanî Kurdistan (YNK) bû, li Hewlêrê, bûn. Ji nav kuştiyan, karbidest û berpirsiyarên bilind ên her du partiyan hebûn.

Di vê roja cêjnê de, bi sedan welatvan diçûn van her du buroyan ji bo pîrozkirina berpirsiyarên her du partiyên mezin. Her du têrrorîst, ku laşê xwe tije dînamît kiri bû, xwe xisti bû nav xelk. Karbidestên ewlehiyê çavdêriya (kontrol) otomobîl (erebe) û hawdêran baş kiri bûn, lê wan mêvan çavdêr ne kiri bûn, ji bo ku ev celeb têrrorîsm ji berê tucar ne bû bû û ji bo ku, li gora toreyên (adet) Kurdan ên mêvandariyê, Kurd hîn ne bûne ku mêvanên xwe çavdêr bikin. Em li jêr navên 12 endamên kuştî yên her du partiyan diweşînin :

PDK

1. Sami Abdulrahman, cîgirê serokwezîr

2. Şewket Şêx Yezdîn, berpirsiyarê karên hukûmeta Kurdistanê

3. Mehmûd Halo

4. Mihdî Xoşnav

5. Seîd Abdullah

6. Ekrem Mantiq

7. Ehmed Rojbeyanî

8. Emîd Nerîman

YNK

1. Adnan Muftî (birîndar)

2. Şaxewan Abbas

3. Xosrow Şêre

4. Fuad Çelebî

Roja din, têlêvîzyona kurdî fotoya yek ji her du têrrorîstan, ku hinek berê êrîşê hati bû fîlm kirin, nîşan da û soz da ku ewê xelatek ji kesê ku karibe agahdariyan li ser wî bide bê dayîn. Tavil şofforekî taksî ew nas kir, ji bo ku wî ew ji mêvanxana (otêl) El-Zehra li Kerkûkê biri bû meydana vî bajêrî ku tê de otobus radiwestin. Dema ku polîs ev mêvanxae çavdêr kir, wî tê de mirovekî yemenî, tevî jimareke mezin a dînamîtan dîtin !  Ev êrîşa cot (dudu) ji aliyê komeke islamî bi navê “Ansar El-Sunne” hat xwedî lê derketin. Di daxuyaniya xwe de, ku ji aliyê serokê wê Abdullah El-Hesen hatiye imza kirin, ev kom dide zanîn ku “her du endamên wê yên gorî (şehîd) kari bûn bikevin nav şkeftên Şeytan li bajarê Erbîlê” !

Berê şerrê li dijî Iraqê, sînorên hundirî ku Kurdistana ku ji aliyê hêzên hevalbend hati bû parastin û ji navçeyên Kerkûk û Mûsilê, ku di bin rêjîma Saddam de ma bûn, vediqetandin, ji aliyê pêşmergan baş hati bûn parastin. Lê, piştî şerr, Amerîkî Kurd neçar kirin ku van binkeyên çavdêriyê rakin. Piştî qirkirina 1ê Sibatê li Hewlêrê, Kurdan çavdêrîkirina vî sînorî xurttir kir.

Di 5 Sibat 2004 de, polîs 5 Iraqî li Kerkûkê ragirtin, dema ku wan ji birrîna êlêktrîkê kelk girti bû (istifade kiri bû) û bi danîna bombeyan li ber buroyên eynî her du partiyên kurdî xerîk (mijûl) dibûn.  

Hinareyên (mêsaj) sersaxiyê yên Kurdên hemî cihanê, ên her 4 parlementerên kurd ên berê yên partiya DEPê ku li Tirkiyê li zîndanê ne jî tê de, bariyan. Xwepêşandan (meşîn) li gelek bajarên ewropî, ku mezintirînên wan li Kölnê, li Almanya bû, û li Amerîka, Kanada û Ostralya jî çêbûn. 

Di 10 Sibat 2004 de, otomobîleke bombekirî li nêzîkî binkeya polîs li Bexdadê teqiya. 50 kes mirin û bi dehan birîndar bûn.

Di 11 Sibat 2004 de, otomobîleke din a bombekirî li nêzîkî navenda xwenivîsîna (qeydbûn) leşkerê iraqî li Bexdadê teqiya. 44 kes mirin û 55 birîndar bûn.

Ev karên têrrorîst  hîn jî li Bexdad, Kerkûk, Mûsil … dajon (dewam dikin). Ev nemaze polîs û serbazên iraqî dikujin, ji bo ku ew bi hevkariya bi Amerîkanan re tên tawanbar (bisûc) kirin. Amanca wan aşkere ye : nehêlin ku Iraqeke dêmokratîk ava bibe.

KERBELA Û BEXDAD

Di 27 Sibat 2004 de, roja cêjna mezin a şîiyan, Aşûra, du êrîş di eynî zemanî de li du mizgeftên şîî, li Kerbela û Bexdadê, bûn. Nêzîkî 150 kes hatin kuştin û 500 birîndar bûn. Ev cara yekemîn bû ku şîiyan kari bûn ev cêjn bi serbestî pîroz bikin. 

Weka li Hewlêrê, têrrorîstan işaretek da, ji bo ku êtnî û olên cihê li dijî hevdu rakin û anarşiyê ava bikin. Li gora çavnêran, ev tawankar (canî, qatil) ji welatên hevsî (cîran), nemaze Îran û Sûriyê, hatine.

HEVKARÎ DI NAVBERA ZANÎNGEHÊN AMERÎKÎ Û IRAQÎ DE

Di 2 Kanûn 2003 de, Ajansa Amerîkî ji bo Pêşdebirina Navneteweyî (USAID) da zanîn ku du zanîngehên amerîkî li Mîsîsîppî û Oklahoma fondeke 21.7 milyon dolar ji Bernameya Hevotina Bilind û Pêşdebirinê (HEAD) ya vê ajansa USAID stendiye ji bo ku pêwendiyên akadêmîk bi sazendeyên iraqî yên hevotina (perwerdekirin) bilind bajon (dewam bikin).

Zanîngehên Mûsil, El-Enbar, Basra û Salahaddîn (Hewlêr) ewê ji hevalbendên xwe yên amerîkî, ji aliyê akadêmîk, teknîkî û lêgerînî, alîkarî bistînin. Û bername bangî guhastina xwendekaran û beşan dike ji bo pêşdebirina lêgerîn û hevkariya akadêmîk.

GUNDEKÎ KURDÎ YÊ NIMÛNE

Di 6 Kanûn 2003 de, gundê Du Kardakan, li nêzîkî Mexmûrê, navçeya kurdî ku di bin hukmê Saddam Huseyn de bû, hat vekirin. Ev gundê ku berê sedsalekê hebû ji aliyê leşkerê iraqî di 1978 de hati bû têk dan (xera kirin). Îro, tê de 42 malên ku tê de 40 malbatên kurd û 2 malbatên ereb dijîn hene. Avakirina wî ji aliyê rûniştevanan bixwe, bi alîkariya Hêzên Hevalbend û hin Rêxistinên nuhukûmî (ONG), weka Ajansa Qendîl û HCRUN (Kommîsarya Bilind a Penaberan a Neteweyên Yekbûyî), bû.

FIROKEYA PÊŞÎN LI FIROKEGEHA HEWLÊRÊ

Di 7 Kanûn 2003 de, firokeya pêşîn ku mêr û jinên bazargan guhastin, Boeing 727, daket Firokegeha Navneteweyî ya Hewlêrê, bajarekî ku kela wê 6.000 salî ye.

XWEPÊŞANDANA IRAQIYAN LI DIJÎ TÊRRORÎZMÊ

Di 10 Kanûn 2003 de, Iraqiyên ji hemî êtnî û olan biaşîtî li Bexdadê li dijî têrrorîzmê xwe pêşan da (meşiyan). Wan rola mêdyayên erebî di handana (teşwîq) vê têrrorîzmê de û xwexistina welatên hevsî (cîran) nav karên Iraqiyan ên hundirî mehkûm kirin.

Li gora Iraqi Prospect Organisation, rêxistina aktîvîstên cuhan ên iraqî, ku nemaze li Bexdadê ye, nîv milyon Iraqî beşdarî vê xwepêşandanê bûn. 

KURDÊN FEYLÎ MAFÊN XWE DIXWAZIN

Di 18 Kanûn 2003 de, Kurdên Feylî (şîî) konfêranseke çapemeniyê li Bexdadê pêk anî ji bo teşhîrkirina nijadkujiya ku li dijî wan ji aliyê rêjîma Saddam Husên hati bû kirin û xwestina mafên xwe pêk anî.

Kurdên Feylî nemaze li Bexdadê dijîn. Ew ji aliyê hemî rêjîmên iraqî hatin perçiqandin, ne bitenê ji bo ku ew Kurd û şîî ne, lê nemaze ji bo ku wan hergav li Bexdadê civata jîndartirîn û pêşketîtirîn ji aliyê aborî ava kiriye. Li Bexdadê nêzîkî milyonek Kurd, ku ji wan çend sed hezar Feylî ne, dijîn.

XWEPÊŞANDAN Û PEVÇÛN LI KERKÛKÊ

Di 22 Kanûn 2003 de, nêzîkî 10.000 Kurd li Kerkûkê xwe pêşan da ji bo xwestina ragihandina xwe herêma Kurdistanê. Ev bajar, û bajarên din ên hevsî, piştî şerrê Kuweytê di 1991 de ji aliyê hêzên hevalbend ne hatin parastin. Saddam Huseyn jê kelk girt (istifade kir) ji bo ku wan bike erebî.

Ev xwepêşandan ji aliyê parêzgarê Kerkûkê, Abdulrahman Mustafa, ku Kurd de, û ji aliyê her du partiyên kurdî, PDK û YNK hat piştgirî kirin. Lê, Eniya Tirkmenan, ku koma tirkmenî ya tenha ye ku siyaseta Tirkiyê dajo û ku li dijî Kurdan e, da zanîn ku ew li dijî daxwaziya Kurdên Kerkûkê ye.

Roja din, di 23 Kanûn de, pevçûn di navbera xwendekarên ereb ên basî û islamiyên tûj û xwendekarên kurd de derketin.

Di 31 Kanûn 2003 de, 2.000 Tirkmen û Ereb li Kerkûkê xwe pêşan da û sloganên weka “Kerkûk bajarekî iraqî ye. Na ji fêdêralîzmê re” … avêtin. Li gora polîsê bajêr, hin xwepêşandî êrîşî buroya partiya Yekîtî Niştimanî Kurdistan kir. Dergevanên buroyê agir berda wan. 3 kes mirin. Di dema xwepêşandanê de jî 31 kes hatin birîndar kirin.

Di 1 Çile 2004 de, serokê polîsê Kerkûkê, Turhan Yûsif, da zanîn ku hin kesên nenas du Kurd bi xencer heta mirinê birîndar kirin û laşên wan avêtin nêzîkî pirekê li navenda bajêr. Di eynî rojê de, nimînendeya tenê a Tirkmenan li Encumena Hukm a Iraqî, Banû Songül Çabuk, da zanîn : “Tirkmen naxwazin ku Kerkûk bikeve nav Kurdistanê”. Û wê got ku eger Kurd li ser Kurdistanê bipeyivin, ewê Tirkmen li ser Tirkmenistanê bipeyivin !

ŞANDEKE LÎGA EREBÎ DIÇE SEREDANA KURDISTANÊ

Di 27 Kanûn 2003 de, şandeke Lîga Erebî çû seredana Kurdistana Iraqê û tê de rastî berpirsiyarên siyasî yên cihê hat. Ew çû Halabca, bajarê piçûk ku rûniştevanên wî di 1988 de bi gazan hatin xeniqandin û ku tê de goristanek, peykerek (heykel) û muzêyek, ku ji bo rûmetkirina qurbanan, hatine ava kirin hene.

XWEPÊŞANDANA JINAN LI DIJÎ ZAGONEKE KEVNEPEREST

Di 25 Çile 2004 de, nêzîkî 5.000 jin li Suleymaniyê xwe pêşan da, ji bo protêstokirina biryara Encumena Hukm a Iraqî ku bend 137 a zagona sîvîl a 1959, li ser huqûqa malbatî, ku gelek maf dabû jinan di dema mêrkirin (zewac), berdan, wiraset … de, rakir. Endamên kurd ên Encumenê bi xurtî li dijî vê biryarê derketi bûn, lê piraniya şîî bi ser ket. Admînîstratorê sîvîl ê Amerîkî, Paul Bremer, jî vêtoya xwe danî. Li Bexdadê jî, hin jinên ku Nesrîn Berwarî, wezîra kurd, serê wan dikişand xwe pêşan da.

Di eynî zemanî de, nêzîkî 500 jinên serîgirtî li bajarê şîî Nejef xwe pêşan da ji bo piştgiriya vê biryarê.

Piştî çend rojan, jin li bajarên cihê yên Kurdistanê xwe pêşan da. Li Hewlêrê, wan nîşankeke (not) ku daxwaziyên wan tê de hebûn da parlementa kurdî. 

Di 5 Sibat 2004 de, parlementa kurdî biryar stend ku vê biryara Encumena Hukm nepejirîne. Piştre, ev biryar hat kişandin.

SKANDALA KÛPONÊN PÊTROLÊ YÊN SADDAM HUSEYN

Di 25 Çile 2004 de, alîkarê wezîrê iraqî yê Pêtrolê, Abdulsahêb Qutb, hebûna belge û dosyayên ku dipeyitînin (isbat dikin) ku gelek kesên siyasî, parlementer, rojnamevan û partiyên siyasî li 50 welatên erebî û biyanî bonan ji bo bi milyonan bermîlên pêtrolê ji Saddam Huseyn stendin aşkere kir.

Rojnama iraqî “El-Meda” got ku ev bonên pêtrolê beşek ji maweya (merhele) 3mîn a bernama Neteweyên Yekbûyî (ONU), “pêtrol li hemberî xwarin”, bûn. Rojnamê navên şîrket û kesan li 16 welatên erebî, 17 welatên ewropî, 9 asyayî û 4 afrîqî, û welatên Amerîka Bakur û Başûr jimartin. 

VEGERA KURDAN KERKÛKÊ

Ji dema kutahbûna (qedana) şerrê Iraqê, çend dez hezar Kurdên ku ji aliyê Hassam Huseyn hati bûn qewirandin vegeriyan Kerkûk û navçeyên hevsî. Lê, ew beşeke piçûk ji bi sed hezaran Kurd, Tirkmen û Asûriyên ku eynî qederê dîti bû ne. Nêzîkî 100.000 Ereb jê derketin. Berê bombekirina avahiya ONU li Bexdadê, buceyeke 250 milyon dolar ji bo ji nuh de bicîkirina van kesên cîhil hebû. Lê, dema ku ONU ji Iraqê derket, ev proje ne ma. Jimareke girîng ji van cîhilên ku vegeriyan Kerkûkê bi awakî spontan li stadyuma mezin a bajêr û li xaniyên kevn ên berdayî, bê av, êlêktrîk û sobe, bi cî bûn. Berpirsiyarên siyasî yên kurd ji Encumena Hukm û Amerîkiyan xwest ku ew bi vê gelheya belengaz xerîk (mijûl) bibin, lê heta nuha tutiştekî girîng ji bo wê ne hatiye kirin.

KURDISTANA ÎRANÊ

XWEPÊŞANDANÊN MEZIN LI KURDISTANÊ

Piştî imzakirina, di 8 Adar 2004 de, zagona katî (muweqqet) ya iraqî û rastandina fêdêralîzmê li Kurdistana Iraqê, di deh hezaran Kurdên Îranê şahbûn û daxwaziyên xwe li kuçên bajarên kurdî nîşan da : Mahabad, 50.000 xwepêşandî; Bûkan, 30.000; Merîvan, 10.000; Bane, Piranşar, Serdeşt, Saqiz, Sanandaj …

Li Mahabadê, xwepêşandî li meydana Çarçira ku tê de serokê Komara Mahabadê, Qazî Muhammed, tevî hevalên xwe di 1946 de hati bûn bi dar ve kirin, civiyan û êrîşî bank û avahiyên hukûmî kirin.

Li Merîvanê, wan peykereke (heykel) ku cuhanekî ku xwe di bin tankekê de dişewitîne (di dema şerrê Iraq û Îranê de) têk da (xera kir). Ew sembola rêjîma îranî û pasdaran bû. Wan bajêr çavdêr (kontrol) kir û şekir û şîranî, ji bo pîrozkirina zagona nuh li Kurdistana Iraqê, belav kirin.

Li Bûkanê, keçeke cuhan ji aliyê polîs heta mirinê lê hat xistin. Hin bank çend car hatin şewitandin û agir li gelek kuçan hatin berdan. 

Li hemî van bajaran, polîsê îranî bi hişkiyeke mezin bersîv da. Bi sedan kes hatin ragirtin û birîndar kirin.

Weka ku emê li beşa li ser Kurdistana Sûriyê bibînin, mêdyayên rojavayî li ser van bûyerên ku ajansên çapemeniyê bi firehî ragihandin bêdeng man.

KUŞTINA DU GIRTIYÊN SIYASÎ YÊN KURD

Di 4 Kanûn 2003 de, desthilatên îranî Celîl Zawaî, endamekî Partî Dêmokratî Kurdistana Îran (PDKÎ), piştî 9 sal zîndan (ew di 1994 de hati bû ragirtin), kuşt.

Di 6 Kanûn 2003 de, endamekî din ên eynî partiyê, Ramîn Şerîfî, hat kuştin. Ew di 8 Tîrmeh 2003 de hati bû ragirtin.

LIHEVKIRINA TIRKÎ-ÎRANÎ LI DIJÎ FÊDÊRALÎZMÊ LI IRAQÊ

Di 11 Çile 2004 de, wezîrê tirk ê karên derve, Abdullah Gül, çû seredana hogirê xwe yê îranî, Kemal Xarzaî. Di konfêranseke çapemeniyê ya hevrayî li Tehranê de, wan da zanîn ku ew li dijî fêdêralîzmê li Iraqê ne û got ku ev proje ewê pirsan li Rojhilata Nêzîk bêtir bikin û ku ew yekbûna Iraqê, ji bo berjewendiya (menfeet) wê û ya welatên navçê, dixwazin !

PDKÎ BANGÎ BOYKOTKIRINA HILBIJARTINAN LI ÎRANÊ DIKE

Di 5 Sibat 2004 de, Partî Dêmokratî Kurdistana Îranê bangî Kurdan kir ku hilbijartinên parlementerî yên 20ê Sibatê boykot bikin. Piraniya Kurdan bersîva vê bangê da, ji bo ku rêjeya (nisbet) beşdarbûnê li Kurdistana Îranê ji 30% kêmtir bû.

Kurdên Îranê û beşeke mezin ji gelheya îranî nema bi sozên serokê komarê, Muhammed Xatemî, ku  ewê pergala (sîstêm) siyasî ya dîktatorî ya îranî rêform bike bawer dikin. Di dema kampanya hilbijartinan de, namzdidiya bi hezaran kesahiyên (şexsiyyet) ne fanatîk hat avêtin. Tevgerên protêstoyê û mangirtinên (grêv) parlementerên rêformîst, ku bi mehan ajot, baskê kevnar ê parlement û hukûmetê xwar ne kir. Kesê ku bi rastî biryaran li ser çarenûsa Îraniyan distîne “rehberê olî”, xelîfeyê Xumeynî, Ayatullah Xamenî ye. Li dawiyê, kevneperestan bi piraniyeke mezin bi ser ketin, lê rêjeya beşdarbûna Îraniyan 50%. Ev rêjeya nizmtirîn ji dema hebûna hilbijartinan li Îranê ye. Gelek kes deng da ji bo ku weka karbidestên dewletê ji karê xwe neyên avêtin !

SÛRIYE Û KURDISTANA SÛRIYÊ

QIRKIRINA KURDAN Û VEGIRTINA LEŞKERÎ KURDISTANA SÛRIYÊ

Weka li Kurdistana Îranê, Kurdên Sûriyê jî bi naskirina fermî ya Kurdistana Iraqê gelek dilşah bûn. Lê rêjîma sûrî ya ba’sî nikari bû ev yek bikişîne û, weka hergav, wê bûyereke “nesiyasî” derxist ji bo ku Kurdan biperçiqîne û wan bixe bin çavdêriya (kontrol) xwe. Em li jêr bi kurtî van bûyerên giran diweşînin :

În, 12 Adar 2004, ekîpeke erebî ya futbolê, El-Fetwa, ya bajarê Dêr El-Zorê, maçek li hemberî ekîpa kurdî El-Jihad, li bajarê Qamişlî, li Kurdistana Sûriyê, lîst.

Di maçê de, 2.000 alîgirên ekîpa erebî, ku bi otobusan hati bûn, dest bi avêtina sloganan ji bo Saddam Huseyn û nifirkirina her du serokên kurd ên Iraqê, Mesûd Berzanî û Celal Talabanî, kir. Dema ku Kurdan nerazîbûna xwe nîşan da, Ereban êrîşî wan, bi kêran û bi çekên din, kir. Polîsê sûrî pişta Ereban girt. 19 Kurd hatin kuştin û 100 birîndar kirin. Derketina derve li Qamişlî hat qedexe kirin. Bi deh hezaran kes xwe pêşan da (meşiya). Wan peykerên (heykel) serokê sûrî, Beşşar El-Esed, têk da (xera kir) û avêt xwar, buroyên hukûmeta sûrî, qereqolên jandarman û gelek ciyên fermî şewitandin. Tank û hêlîkoptêr ketin nav bajêr û dora wî girt. Derketina derve hat qedexe kirin û têlêfon hatin birrîn. Li Şamê xwepêşandan hatin pêk anîn. 

Roja din, 13 Adar, pevçûn di navbera leşker û Kurdan û xwepêşandan derbas bûn Hesîçê, Amûdê, Dirbêsiyyê, Serê Kaniyê, Dêrik û derên din. Li tevayiya van bajarên kurdî, ji 50 kuştî û bi sedan birîndar bûn. Mal û firoşgehên (dikkan) kurdî hatin talan kirin. Bi hezaran xwendekarên kurd li Şam û Helebê xwe pêşan da.

14 Adar, tevgerên protêstokirinê derbas bûn bajarên kurdî yên Kobanî û Efrînê. 

15 Adar, polîs rûniştevanên taxeke kurdî ku nêzîkî Şamê ye, Zorava, û xwendekarên kurd li Şam û Helebê bin çav kirin.

Bi deh hezaran Kurd li Kurdistana Iraqê, Bexdadê û li parçeyên din ên Kurdistanê û li Ewropayê xwe pêşan da ji bo ku bala civata navneteweyî bikişînin vê qirkirinê û nîşank “not” dan sazendeyên van welatan û buroyên Neteweyên Yekbûyî (ONU).

Amnesty International kampanyeke bilez (acil) dest pê kir û ji serokê sûrî, Beşşar El-Esed, re û ji wezîrên sûrî yên hundirî û dadmendiyê (edalet) re name nivîsîn.

Hukûmeta sûrî da zanîn ku ev bûyer bitenê pevçûnên ku ji aliyê derve hatine derxistin in !  Ew nahêle ku tu rojnamevanekî biyanî bikeve nav welêt ji bo ku tawanên (cinayet) xwe yên kirêt veşêre û nehêle ku mêdyaysên rojavayî cihanê pê agahdar bikin.

POLÎSÊ SÛRÎ CÊJNA SERSALÊ QEDEXE DIKE

Di 31 Kanûn 2003 de, cêjnên Sersalê li hin eywanên Kobanî, bi beşdarbûna hunermendên navçeyê, pêk bûn. Beşa ewlehiya siyasî destûr dabûn ji bo van cêjnan. Piştre wan ew kişandin û cardin dan !  Rojek berê şevê, wê muzîkvan Siyamend Uskulî ragirt û di cêjnê de, dema ku muzîkvan Reşîd Sofî distira, êlêktrîk birrî !

Divê ku mirov zanibe ku tu şev li Kurdistana Sûriyê bê destûra idarên ewlehiyê nikarin bên pêk anîn û ev idare destûr bitenê bi mercê (şert) ku bi kurdî neyê stiran tê dayîn !

TÊLÊVÎZYONEK LI SER ENTÊRNÊTÊ

Di 7 Çile 2004 de, têlêvîzyona pêşîn li ser entêrnêtê, KNN TV, li Hollanda weşanên xwe dest pê kirin. Ev dixwaze ku bibe paceyeke siyasî û çandî ji bo Kurdên Sûriyê.

DOZA 7 GIRTIYÊN SIYASÎ YÊN SÛRÎ 

Di 11 Çile 2004 de, doza (dawa) 7 girtiyên siyasî yên kurd li Şamê dest pê kir. Dadgehê ew bi endambûna rêxistineke illêgal, bi xwestina veqetandina beşeke axa Sûriyê û bi girêdana bi welatekî biyanî hatin tawanbar (bi sûc) kirin. Tawanbarkiriyan ev tişt ne pejirandin (qebûl ne kirin). 11 parêzerên kurd û ereb beşdar bû bûn parastina wan. Jimara parêzerên wan 128 in, lê dadgehê bitenê 11 ji wan hiştin ku bikevin hundir. Li derve, nêzîkî 500 Kurd û Ereb piştgiriya xwe nîşan da.

Yek ji parêzerên wan, Sebrî Mîrza, da zanîn ku tu belgeyeke ku van tawanbariyan (sûcan) bipeyitîne (isbat bike) nîn e, ku girtiyan di hucreyeke 90x180 cm de ne û ku ji sedema êşkencê rewşa wan gelek xerab e.

Girtiyan, Emîr Murad, Muhammed Mustafa, Hozan Ibrahîm, Salar Salih, Xalid Mohammed Elî, Muhammed Şerîf Ferman û Huseyn Ramadan, di 25.06.2003 de hati bûn ragirtin û xistin zîndanê, ji bo ku, bi hinceta sala navneteweyî ya zarok, wan, tevî zarokên kurd, beşdar bû bûn xwepêşandanekê li ber avahiya UNICEF li Şamê !

ENCUMENÊN PARASTINA MAFÊN MIROV RAKIRINA REWŞA AWARTE DIXWAZIN

Di 27 Çile 2004 de, encumenên parastina azadiyên dêmokratîk û mafên mirov li Sûriyê bangek kir ji bo rakirina rewşa awarte li Sûriyê. Ev encumen tînin bîran ku ev rewşa awarte di 8.3.1963 de ji aliyê Encumena Idara Şoreşê hati bû danîn û ku ew ji 41 sal de dajo (dewam dike). Encama wê gihajt hemî warên jiyana civaka sûrî : girtin û felckirina jîndariya wê, kuştina ênêrjiya wê, girtina bi hezaran welatvan ji bo bîr û helwestên wan ên siyasî ku ne tawan (cinayet) in. Mehkûmkirinên ne zagonî û dadgehên awarte zagonên ku bi ser zagonên awarte de ne derxistin û ku pirîcar ew girêdayî kêfa kesên ku wan bi cî tînin in.

Imzakeran ji desthilatên sûrî ev tişt xwestin :

· rakirina hemî dadgehên ne qanûnî û yên awarte.

· rawestandina ragirtinên ne qanûnî.

· azadkirina hemî girtiyên siyasî û yên bîr (fikr) û tawîzkirina wan.

· mafên sîvîl ji kesên ku ji semedên siyasî ji wan hatine stendin bên vegerandin.

· vegera derhatiyan welatê xwe, bi derhûdiyên (garantî) lêgal.

· vekirina dosyên hundabûyan, aşkerekirina çarenûsa (qeder) wan, vegerandina rewşa wan a lêgal û tawîzkirina malbatên wan.

· Dabînkirina azadiyên dêmokratîk, tevî mafê avakirina partî û rêxistinên civaka sîvîl.

PROTÊSTO LI ZANÎNGEHA HELEBÊ

Di 27 Çile 2004 de, ji 100 xwendekarên ereb û kurd bêtir protêstoyeke biaşîtî li hewşa zanîngeha Helebê, li hemberî beşa bijîjkiyê (doktor), pêk anî. Beşdaran azadiyên xwendekarî û siyasî, rawestandina têkilbûna idarên ewlehiyê nav jiyana xwendekaran û roleke aktîf ji bo yekîtiya neteweyî ya xwendekaran li Sûriyê xwestin. Û wan xwest ku niştiman ji hemî zarokên xwe re be, ku zanîngeh bibe navendeke ronahiya bîr (fikr) û şareyariyê (medeniyyet), ne bitenê navenda hînkirinê, û wan bang kir destûrdayîna dyalogeke rast a neteweyî.

Ev xwepêşandan piştî dubarebûna (tekrar) jêpirsîn û ragirtinên xwendekarên aktîf bû. 

REPORTERÊN BÊ SÎNOR AZADKIRINA XWENDEKAREKÎ KURD DIXWAZE 

Di 16 Sibat 2004 de, rêxistina Reporterên Bê Sînor ji serokê sûrî Beşşar El-Esed azadkirina tavil (pirr zû) a xwendekarekî kurd ê rojnamevaniyê, Mesûd Hemîd, 29 salî, xwest.

Mesûd Hemîd ji 24.7.2003 de bi dizî li zîndana Adra, nêzîkî Şamê, hatiye girtin. Ew wê rojê ji aliyê polîsê sûrî di dema venêrînekê (imtihan) li Zanîngeha Şamê de hati bû ragirtin. Ev yek, mehek piştî ku wî li malpera www.amude.com fotoyên xwepêşandana biaşîtî tevî zarokên kurd li ber avahiya Unicef li Şamê, bi hinceta roja navneteweyî ya zarok, di 25.6.2003 de, weşandi bûn. 

Di nama xwe ji serok Esed re de, Reporterên Bê Sînor ewha dibêje : Zeman ji partiya Ba’s re, ku ewê di çend heftan de sersaliya 41mîn a hatina xwe ya hukm  pîroz bike,  hatiye ku li dawiyê destûr bide Entêrnêt û bişkuvîna azadiya weşanê li Sûriyê”. Û ew dajo : “desthilat nema karin li ber daxwaziyên ku her ku diçin mezin dibin û yên dad (adil) ên civaka sûrî ku rêformên siyasî yên kûr dixwaze, xwe kerr bikin. Û ew nikarin xwe bikin ku ew kontêksta navçeyî û dîrokî ku gelek guherî ye nizanin”. “Monopola Dewletê li ser radyo û têlêvîzyonê, kontrola mezin a agahdariyê, girtina entêrnot û rojnamevanan pratîkên ku neçar in ku hunda bibin in. Azadiya Mesûd Hemîd divê ku bibe işareta pêşîn ku sozên guherandinan divê ku li dawiyê bên bi cî anîn”. 

Li gora guwahiyên (şehadet) ku ji aliyê Reporterên Bê Sînor hatine berhev kirin, polîs li ber gelek xwendekaran Mesûd Hemîd ragirt û kelepçe kir, ji bo ku van xortên ku dixwazin bibin rojnamevan bitirsîne.

Mesûd Hemîd bi “endambûna rêxistineke illêgal” hatiye tawanbar kirin. Ew divê ku di mêjuyeke (tarîx) nenaskirî de derkeve ber Dadgeha ewlehiya Dewletê. Jê re destûr ne hat dayîn ku pêşwaziya seredanan bike, ji derveyî rasthatineke 10 xulekan (deqqe) a endamekî malbata wî ku şopên êşkencê li ser laşê wî dîtin. Rêxistina Amnesty International rastand ku ew hatiye êşkence kirin û wê bikaranîna rêkûpêk (muntazam) a êşkencê li dijî girtiyên bîr (fikr) li Sûriyê teşhîr kir.

Malpera www.amude.com li Almanya ye û nemaze li ser çand û zanava (identité, hewiyye, kimlik) kurdî diweşîne. Li gora berpirsiyarên wê, ew di rojê de 5.000 seredan pêşwazî dike.

AZADKIRINA DU MÎLÎTANÊN KURD

Di 25 Sibat 2004 de, piştî kampanyake mezin a navneteweyî, her du mîlîtanên kurd, Hesen Salih û Merwan Usman, endamên partiya Yekîtî, ji aliyê Dadgeha ewlehiya Dewletê ya Şamê hatin azad kirin. Bi tawanbariya “xwestina ragihandina beşekê ji Sûriyê welatekî biyanî”, ew ji bo 3 sal zîndan hati bûn mehkûm kirin, lê ev ceza ji bo salek û du mehan hati bû kêm kirin. 

Di vegera wan Qamişlî de, ew ji aliyê bi deh hezaran kes, bi stran, dîlan û qîrînên şahbûnê, hatin pêşwazî kirin.   


BUROYA KURDÎ


    ya Pêwendî   û 


Agahdariyê








Bultena sêmehî ya agahdariyê n° 27


Adar 2004


Quai aux Pierres de Taille 11, Bruxelles


Tél. 022198060 – Fax 022192410


Email : kurdishbureau@pi.be











PAGE  
Buroya Kurdî    Bultena agahdariyê n° 27     ADAR 2004     rûpel  8

